4. O teatro do primeiro terzo do XX: Irmandades, vangardas e grupo Nós.


Nos comezos do século XX, as Irmandades da Fala déronlle unha importancia sobranceira ao teatro como xénero literario capaz de cumprir unha función didáctica no adoutrinamento da poboación no ideario nacionalista. Como mostra deste interese, a creación en 1919 do Conservatorio Nacional de Arte Galega, así como a aparición de numerosas masas corais, propiciarán a xestación dunha verdadeira dramaturxia nacional e dunha alternativa sociocultural que vaia máis alá dos espectáculos folclorizantes e costumistas da etapa rexionalista.

Para conseguir que o público se interesase polo teatro en galego, os esforzos dos autores dirixíronse á busca de novos temas e novas formas dramáticas:

En canto á busca de novos temas, a intención propagandística comportaba unha temática acorde con ela: a recreación de episodios singulares e modélicos da nosa historia, co enxalzamento dos mitos e as xestas (Prisciliano, Pardo de Cela...); a reivindicación social, coa emigración e o caciquismo como centro dos males do país; a recuperación cultural, coa dignificación da lingua e da cultura popular. 

En canto ás novas formas, a carón dos xéneros dramáticos de maior tradición (o drama histórico e o teatro social-costumista) xorden novas posibilidades, nun intento de normalizar e universalizar a nosa dramaturxia. Aparecen así o drama simbolista, o teatro cómico e infantil, a comedia burguesa e mesmo a ópera.

Entre os autores e obras principais, citaremos:

RAMÓN CABANILLAS (Cambados, 1876-1959) é autor de A man de Santiña, comedia burguesa de temática amorosa que transmite a idea de que as clases altas tamén poden facer uso do galego, e O Mariscal, comedia en verso escrita en colaboración con Antón Villar Ponte, sobre a figura de Pardo de Cela; dáse unha mitificación do personaxe histórico por mor da súa rebeldía contra os reis de Castela.

ANTÓN VILLAR PONTE (Viveiro, 1881-A Coruña, 1936) compuxo Tríptico, formada por A patria do galego, obra anticaciquil, Almas mortas, sobre a emigración, e Entre dous abismos, contra a superstición. Tamén é autor de Os evanxeos da risa absoluta, ambiciosa obra de aire valleinclanesco aínda que carente de verdadeira acción dramática.

ARMANDO COTARELO VALLADOR (Vegadeo, 1879-Madrid, 1950) foi un importante impulsor do teatro na década dos 20. Cultivou o drama rural en Lubicán, o drama de ambiente mariñeiro en Beiramar, a comedia sentimental en Sinxebra e a traxedia histórica en Hostia, sobre Prisciliano. Tamén é autor de Ultreya, a primeira ópera en galego.

Outros autores vinculados ás Irmandades foron Antón Losada Diéguez, Xaime Quintanilla, Álvaro de las Casas, etc.

Entre as tarefas históricas do grupo Nós figura a necesidade de modernizar e universalizar o teatro galego. Iso significaba romper tanto co costumismo ruralista e folclorizante dos autores apegados ao século XIX coma co teatro didáctico das Irmandades da Fala, se ben comparten con estes o interese por ofrecer unha dramaturxia galega de calidade, capaz de chegar a un público culto.

Con tal obxectivo, os membros do grupo compuxeron obras de fasquía experimental, estética novidosa e forte carácter, que amosan a influencia das vangardas europeas, coma o simbolismo e a “comedia da arte” italiana, e que responden á concepción da obra teatral como unha obra artística por si mesma.

As obras teatrais do grupo Nós son escasas en número e, aínda que amosan importantes desfasamentos cronolóxicos entre a súa escrita, a representación e a publicación, deben adscribirse á etapa de preguerra.

VICENTE RISCO (Ourense, 1884-1963) escribiu unha única obra, O bufón de El-Rei, drama de traza simbolista no que, a través dun ser deforme e intrigante, se cuestiona a relación entre a deformidade física e a deformidade moral. Tamén trasluce de fondo o diálogo entre a razón, representada polo Rei como depositario do poder, e a intuición, representada polo bufón como depositario da duda e a ironía. 

OTERO PEDRAYO (Ourense, 1888-Trasalba, 1976) non centra a temática do seu teatro nos acontecementos, senón na recreación de ambientes e personaxes. A súa obra principal é A lagarada, traxedia rural con alento dionisíaco na que Otero, a través dun argumento de tensións persoais, amosa un escenario social que ten como trasfondo a decadencia da fidalguía e do Antigo Réxime. Tamén é autor de Teatro de máscaras, conxunto de dezaseis pezas breves que recrean ambientes, lugares e personaxes en espazos simbólicos con abstracción das identidades dentro dun conxunto dramático experimental e novidoso. Tras a Guerra Civil aínda escribiu O desengano do prioiro, de intención humorística, O fidalgo e a noite e Rosalía. 

RODRÍGUEZ CASTELAO (Rianxo, 1886-Buenos Aires, 1950) é autor dunha única obra, Os vellos non deben de namorarse, que desenvolve en tres lances paralelos o tema do vello que se namora dunha rapaza nova. Trátase dunha orixinal peza, con forte presenza da cultura popular, que responde ao ideal do teatro como síntese de múltiples artes e como un espectáculo integral no que todos os elementos teñen a máxima importancia: o texto, a música, a danza, a luminotecnia, a decoración, o vestiario... A xulgar pola súa proxección histórica, esta é a peza de teatro galego máis relevante das escritas ata o día de hoxe.

Na época das vangardas hai que situar aínda outro autor, Rafael Dieste, mais esta adscrición débese a motivos xeracionais, pois a súa obra dramática dista moito de poderse considerar vangardista.

RAFAEL DIESTE (Rianxo, 1899 Compostela, 1981) é autor de A fiestra valdeira. Trátase dunha comedia ambientada nunha vila costeira que ten como argumento central a discusión arredor do decorado que debe figurar como fondo do retrato dun vello mariñeiro que fixo fortuna, se un ambiente mariñeiro ou un ambiente bucólico e idealizado; este tema reflicte a tensión entre a asunción da identidade galega ou o seu rexeitamento a prol dunha modernidade mal entendida. Trátase dunha obra de ambientación naturalista, pero inzada de finos apuntamentos psicolóxicos e trazos simbólicos, o que a convirte nunha peza brillante e orixinal.

